
GOUVÈNÈ CUOMO DEKLARE ETA-DIJANS PANDAN TANPÈT NÈJ LA AP FRAPE ETA NEW YORK  

 

Jodi a, Gouvènè Andrew M. Cuomo te deklare yon eta-dijans panda gwo tanpèt nèj deja kòmanse vini 

avèk gwo nèj ak van fò nan kèk kote nan Eta New York. Yon eta-dijans ap mobilize resous pou 

gouvènman lokal yo ki gen restriksyon pou eta a itilize sèlman, epi li pèmèt Gouvènè a sispann lwa ak 

règleman ki ta anpeche repons rapid. Deklarasyon katastwòf la ap anvigè nan konte ki endike anba la yo: 

Bronx, Dutchess, Kings, Nassau, New York, Orange, Putnam, Queens, Richmond, Rockland, Suffolk ak 

Westchester.  

 

Gouvènè a te ankouraje Nouyòkè yo pou yo pa vwayaje epi pou yo rete andedan lakay yo jouk lè pati 

grav tanpèt la fin pase. Avètisman pou tanpèt nèj ap rete anvigè jiska 1:00 PM samdi pou zòn eta a ki 

afekte yo. Yo prevwa apeprè 10-14 pous nèj pou Vil New York avèk zòn nan Long Island k ap resevwa 

pètèt plis pase 20 pous. Vitès van yo ap kòmanse ranmase avèk rafal k ap rive 40 mph nan Vil New York 

ak yon chans pou rafal yo rive prèske 70 mph sou fouch Long Island.  

 

Gouvènè Cuomo di konsa, ”Pandan tanpèt nèj la ap vanse, pou pote gwo nèj ak van fò nan anpil kote 

nan eta a, mwen ankouraje tout Nouyòkè yo toutbon pou yo pran prekosyon, pou yo evite vwayaje, epi 

pou yo rete andedan lakay yo. Pou asire yon repons efikas ak rapid pou tanpèt livè sa a, mwen deklare 

yon eta-dijans pou konte ki nan pwent sid Hudson Valley, Vil New York ak Long Island yon fason pou 

resous yo kapab rive nan kominote kote yo nesesè san pèdi tan.” 

 

Men kèk etap ki fèt pou asire preparasyon an: 

 

Transpò Piblik 

• MTA fè pasaje yo konnen tanpèt la ka lakòz sispansyon kèk pòsyon nan operasyon tren 

metwo, otobis ak navèt tren rejyon an  

• MTA prepare ak deplwaye flòt ekipman chas-nèj ak glas pou kenbe ray deyò yo, egiyaj yo ak 

twazyèm ray ki fonksyone avèk kouran an san nèj ak glas.  

• MTA anile tout travay pou wikenn nan.  

• Yo deplwaye anplwaye MTA pou kenbe eskalye metwo yo san nèj epi yo mete sèl ladan yo pou 



 

Haitian Creole 

fonn glas. 

• Yo ka sispann liy metwo deyò a apre 8 pm pou netwaye nèj. 

• Yo deplwaye anplwaye yo pou ede kenbe arè otobis yo san glas ak nèj, epi yo mete mendèv ak 

ekipman yon fason estratejik pou bay repons pou nenpòt pwoblèm otobis yo ka jwenn sou wout 

la. Kèk modèl otobis ekipe avèk chèn, epi yo bay atansyon espesyal pou wout ki sou mòn ki 

kapab reprezante pwoblèm. 

• Byen bonè jodi a, Long Island Rail Road te ankouraje kliyan ki nan Vil New York yo pou ale pou 

vwayaj nan direksyon lès nan apremidi byen bonè, anvan pati ki pi grav tanpèt nèj yo prevwa a 

kòmanse frape rejyon an. 

• LIRR pral sispann sèvis la si akimilasyon nèj la rive ant 10-13 pous. Ekip yo ap sòti an fòs pou 

netwaye ray yo ak twazyèm ray yo itilize pou bay kouran pou tren elektrik yo.  

• Yo te mete tren siplemantè Metro North disponib pandan apremidi a byen bonè pou ede 

kliyan yo retounen lakay yo anvan pati grav tanpèt la kòmanse.  

• Gravite yo prevwa pou tanpèt nèj la ap lakòz Metro-North chanje sèvis pwograme li. Ant 8 PM 

ak 1 AM, Metro-North prevwa l ap opere sèvis limite yo konsa: Nan Liy New Haven ak Liy 

Harlem, ap gen sèvis mwatye èdtan nan Grand Central ak sèvis pa èdtan pou ale nan Grand 

Central. Nan Liy Hudson, ap gen sèvis pa èdtan nan toulède direksyon yo. Lè aswè ap rive, yo ka 

sispann sèvis tren an, selon kondisyon tan an, pou pa kite tren yo bloke pandan tanpèt la. 

• Plizyè gwo konpayi otobis kourye long deja sispann operasyon yo ant Tèminal Otobis 

Administrasyon Pò a ak pwen nò Vil New York. Yo ankouraje vwayajè yo pou kontakte konpayi 

otobis yo anvan yo ale nan tèminal la aswè a ak demen. 

• Sèvis PATH ap opere nòmalman, epi li gen tren siplemantè k ap tann pou bay sèvis siplemantè 

pou kliyan ki kite travay bonè jodi a anvan tanpèt la. 

 

Wout ak Pon yo 

• Interstate 84 ant liy eta Pennsylvania ak liy eta Connecticut fèmen pou sikilasyon kamyon 

komèsyal akòz kondisyon tan livè a. Tout veyikil komèsyal yo, ansanm avèk gwo kamyon yo (ki 

peze plis pase 26.000 liv GCWR/GVWR), traktè, traktè-trelè ak otobis p ap jwenn pèmisyon sou 

twonson wout ki gen distans 70 mil nan otowout la apati imedyatman. Entèdiksyon an ap rete 

anvigè jouk lè gen lòt avi.  

• Chofè k ap itilize pon yo ta dwe kite tan siplemantè pou vwayaj la, epi yo ta dwe opere avèk 

vitès redui akòz wout la ki mouye. Pandan tanpèt la ap vin pi fò, gwo van ak kondisyon vwal blan 

ka lakòz fèmti pon oswa ranp yo tanzantan.   Sèten veyikil, tankou motosiklèt, traktè-trelè, ti 

kamyonèt, minibis, kamyon ki dèyè yo louvri, trelè k ap redi vwati, kay sou woulèt, ak veyikil k 

ap charye vè an vit, ka jwenn entèdiksyon pou yon ti tan pou yo itilize pasaj yo akòz gwo van ak 

wout mouye.  

• Yon limit vitès 35 mil pa èdtan ap anvigè sou pon sa yo: Tappan Zee, George Washington, 

Goethals, Bayonne, ak Outerbridge Crossing 

• Gen apeprè 470.000 tòn sèl ki disponib toupatou nan eta a pou trete wout yo davans lè 

presipitasyon kòmanse. 

• Plis pase 1.770 kamyon chas-nèj pare pou bay repons  

• Tout biwo santral Antretyen Otowout ak NYSDOT ap gen anplwaye k ap travay san pran souf 

pandan dire tanpèt la  

 

Ayewopò yo 

• Senk (5) ayewopò Vil New York yo louvri, men liy avyon yo ap fonksyone sou yon orè ki redui 

anpil, avèk plis pase 2.300 vòl ki anile apati mitan apremidi a. Ekip yo ap aplike sibstans chimik 

anti-jèl nan pis avyasyon yo ak chemen woulman avyon yo pou kenbe yo san glas. Sizoka kèk 

vwayajè vin bloke, anplwaye ayewopò a prepare bèso timoun, dra, ak lòt atik debaz pou ede 

kliyan yo. Tout vwayajè avyon yo ta dwe kontakte liy avyon yo konsènan rekòmansman vòl yo 

demen.  

o Nan Ayewopò JFK, liy avyon yo te fè ajans lan konnen yo prevwa sispann aktivite vòl 

yo apati of 6:30 p.m. aswè a, avèk anpil liy avyon ki sispann pi bonè 

o Nan LaGuardia, pifò operasyon vòl yo te sispann apati 4:00 p.m. 

o Nan Ayewopò Stewart, dènye aktivite vòl ki te pwograme a se te pou 4:45 p.m. 

o Nan Ayewopò Newark Liberty, liy avyon yo te sispann sèvis la apati 4:00 p.m. 

 

Sekirite Piblik 

• Tout veyikil espesyal ki nan flòt Lapolis Eta a tankou ATV, chas-nèj ak kat veyikil kat wou 

prepare pou itilize pou bay repons pou ijans lan. Yo te teste tout ekipman enèji ak kominikasyon 

pou ijans yo. 

• Twoup Lapolis Eta te afekte nòmalman nan Jesyon Ensidan Sikilasyon, epi twoup Ranfòsman 

Veyikil Komèsyal yo te re-afekte pou fè aktivite patwouy pandan tanpèt sa a. 

• Yo te idantifye anplwaye Lapolis Eta ki nan chak twoup davans pou yo disponib pou 

deplwaman nan zòn eta a ki frape pi di yo si li nesesè. 

• Lapolis Eta a ap bay anplwaye nan nenpòt sant operasyon ijans konte a ki ka aktive pou ede 

kowòdone repons yo avèk ajans lokal yo. 

• Yo te pote twoup siplemantè nan Lower Hudson Valley ak Long Island pou bay èd avèk efò 

repons sa yo 

• Divizyon Sekirite Teritwa ak Sèvis Ijans gen anplwaye nan Sant Operasyon pou Ijans yo pou 

kowòdone repons eta a ak konte a nan zòn ki afekte yo. 

 

Enèji 

• Apati 4:00 PM,  1.260 kliyan kouran elektrik te nan blakawout akòz kondisyon tan an. National 

Grid rapòte apeprè 735 kliyan LIPA nan blakawout avèk 422 ki nan Konte Nassau ak 312 ki nan 

Konte Suffolk.  

• Sèvis kouran elektrik la te fè tranzisyon ant aktivite preparasyon ak mòd repons. Antou, gen 

apeprè 4.700 ekip ki disponib pou bay repons pou blakawout yo.  

• Sèvis kliyan sèvis piblik yo te ajoute anplwaye apre lè travay ak nan jou wikenn pou bay repons 

pou doleyans akòz blakawout, epitou pou bay enfòmasyon pou piblik la.  

• NYPA te rele anplwaye siplemantè nan peryòd travay la, epi li gen ekipman pou retire nèj ak 

dèlko pou ijans ki pare pou yo itilize 

• Rezèv konbistib dizèl ak gazolin disponib nan izin elektrik MYPA ak nan sant transmisyon yo 

 

Enstalasyon pou Kous: 

• Pa gen Kous na Akedik la samdi 

 

Pak yo  

• Kat (4) Pak Freedoms yo fèmen  

• Nissequogue River State Park fèmen 

### 

